
26

НАЦЫЯНАЛ–ДЭМАКРАТЫ I ПАЧАТКI БЕЛАРУСIЗАЦЫI 

Беларускае жыцьцё ў Менску на пачатку 20-х гадоў было вельмі
актыўнае. Я працаваў у Тэрміналягічнай Камісіі‚ а хутка стаў працаваць і ў
розных школах. Працаваць было ня так лёгка: у Менску было шмат
зрусыфікаванага элемэнту‚ а тут яшчэ пачалі пад’яжджаць і новыя
русыфікатары. Але мы цьвёрда праводзілі беларускую праграму: я і дзясяткі
падобных прыйшлі з Чырвонае Арміі ды бралі за чыстую манэту праграмныя
намеры новае ўлады. 

На кіраўнічыя становішчы ў БССР чырвоная Масква паставіла ворагаў
Беларусі — Кнорына і Мясьнікова — лішні раз даводзіць‚ што ўжо ў той час
Масква не давярала беларускім камуністам, пра што сьведчыць і такі
выпадак. 

Здарылася гэта ўвосень 1920 году. Аднойчы раніцай усім, хто
дэмабілізаваўся і прыехаў з Смаленску, загадалі садзіцца ў вагоны і ехаць
назад у Смаленск. Толькі ў Смаленску мы даведаліся‚ што ў Слуцку
адбываецца паўстаньне беларусаў. Калі паўстаньне было задушанае‚ нас
ізноў вярнулі ў Менск. 

Паказальныя паводзіны Кнорына ў часе ўдушэньня паўстаньня. Будучы
кіраўніком Кампартыі Беларусі‚ ён мог не дапусьціць такое крывавае
расправы, але не зрабіў гэтага. 

Ратуючыся ад крывавае расправы‚ частка паўстанцаў перайшла ў
Польшчу‚ а адтуль у Чэхію‚ а з Чэхіі ў Нямеччыну. Немцы прынялі гэтых
людзей і арганізавалі зь іх беларускі аддзел нямецкага выведу. Зьмяшчаўся
гэты аддзел у Бэрліне на 8-й вуліцы у доме з шыльдаю «Беларускі
каапэратыў». Калі ў Маскве аб гэтым даведаліся‚ Кнорына зараз-жа зьнялі і
адклікалі ў Маскву. 

Кнорын быў малаадукаваны чалавек‚ ён скончыў толькі пачатковую
чатырохгадовую школу і больш нідзе не вучыўся. Павысіў ён сваё разьвіцьцё
на вайсковай службе. У Маскве яго змусілі наведваць Камуністычны
Ўнівэрсытэт і вывучаць агульнаадукацыйныя прадметы. Усё гэта пакрыўдзіла
Кнорына‚ бо ён лічыў сябе адным з камуністычных лідэраў. У Маскве ён
далучыўся да антысталінскай апазіцыі‚ за гэта яго і расстралялі. 

Пасьля Кнорына кіраваць беларусамі паставілі палякоў: Масква ніколі не
давярала беларускім камуністам. За першага сакратара стаў Багуцкі‚ 
начальнікам ГПУ — Ольскі. 

Высокія пазыцыі занялі і мае смаленскія «знаёмцы»: Гельтман стаў
старшынём Дзяржаўнай Плянавай Камісіі і намесьнікам старшыні
Саўнаркому БССР, Славінскага прызначылі народным камісарам
земляробства, Уншліхт зрабіў кар’еру ў Маскве — стаў кіраваць савецкай
авіяцыяй. Пікель павёў супраць беларусаў яшчэ больш зацятую барацьбу, 
асабліва востра ён выступаў супраць беларускіх школаў і граматыкі Лёсіка. 

Што да Славінскага, то нарадзіўся ён у Пецярбургу ў беднай польскай
сям’ і, вучыўся ўсяго толькі два гады ў ксяндзоўскай школе пры касьцёле. 

Трое зь пералічаных мною «будаўнікоў навуковага камунізму» — 
Багуцкі, Ольскі, Славінскі— уваходзілі ў склад калегіі ГПУ‚ якая ў той час
мела права завочна выносіць сьмяротныя прысуды. Такімі прысудамі яны
пагубілі тысячы беларускіх патрыётаў. 

Праз колькі год усіх гэтых польскіх камуністаў зьвінавацілі ў шпіянажы
на карысьць Польшчы і расстралялі. Аднак пазьней савецкі ўрад не адмовіўся
ад накінутай яму палякамі ідэі: у 30-я гады Койданаўскі раён абвясьцілі
польскім і зьмянілі назоў гэтага раёну на імя вядомага басяка Дзяржынскага. 

Зьнішчыўшы палякоў‚ Масква паставіла кіраваць Беларусьсю яўрэяў‚ а
тыя пачалі падрыхтоўку да ліквідацыі шасьцёхпавятовай рэспублікі. 

Камуністы‚ як яны кажуць‚ нічога ня робяць самі ад сябе — яны заўсёды
нібыта выконваюць жаданьні работнікаў і сялян. I вось па інструкцыі
камуністычнага цэнтру на менскіх фабрыках і заводах «прадстаўнікі
пралетарыяту» пачалі выказвацца супроць існаваньня БССР і даводзіць‚ што
на Беларусі ніхто ня хоча самастойнасьці. У 1922—1923 гадох на фабрычных
мітынгах можна было пачуць і пабачыць‚ як рабочыя і работніцы пад
дыхтоўку палітрука выступалі і крычалі‚ што ня трэба дзяліцца‚ ня трэба
асобнай рэспублікі‚ трэба быць усім разам. 

Круты-ж пералом у нацыянальнай палітыцы наступіў у канцы 1923 году. 
Нечакана антыбеларускія галасы абарваліся. Быў створаны Саўнарком БССР‚ 
гэта значыць сталы беларускі ўрад. У гэтым палітычным павароце адгуляў
ролю і нутраны нацыянальны супраціў‚ але вырашальным фактарам зьявіўся
штуршок з Эўропы; толькі аб гэтым мы даведаліся значна пазьней. 

З гэтага часу амаль ва ўсіх установах пачалі ўводзіць беларускую мову. У
раёнах усё выкладаньне ў школах было пераведзенае на беларускую мову. У
тых школах‚ дзе выкладаньне ішло па-расейску‚ быў уведзены курс

беларусазнаўства: пачалося навучаньне беларускай мове‚ літаратуры і
гісторыі. У Iнбелкульце былі арганізаваныя тэрміналягічныя сэкцыі для ўсіх
навукаў‚ заснаваныя катэдры мовы‚ літаратуры і гісторыі. Усюды пачалося
ажыўленьне беларушчыны. 

У лютым 1924 году Цэнтральны Выканаўчы Камітэт (найвышэйшы орган
БССР) прымае пастанову далучыць да БССР ўсходнія беларускія землі: 
Віцебшчыну‚ Магілёўшчыну і Смаленшчыну. I далучылі. Ня ўсё‚ што
належыцца Беларусі‚ але значную частку. 

Выглядала так‚ што маскоўскія камуністы зусім падабрэлі‚ зьмяніўся іх
характар‚ яны зрабіліся лагодныя і згаворлівыя. 

Калі Янка Купала з Міхасём Чаротам былі ў Празе, яны там сустрэліся з
сябрамі Рады Беларускае Народнае Рэспублікі і парадзілі сябрам Рады
вярнуцца на Беларусь. Некаторыя паслухалі і вярнуліся, як пасьля аказалася
— на сваю пагібель. 

Менск у тым часе бурліў грамадзкім жыцьцём, горад станавіўся цэнтрам
беларускага адраджэньня: сюды зьяжджаліся былыя вайскавікі, што
ўсьведаміліся да беларушчыны ў арміі, уцекачы, беларуская інтэлігенцыя, 
якая дагэтуль працавала за межамі бацькаўшчыны. Беларускія патрыёты
добра ўсьведамлялі, што ў рэвалюцыі перамаглі бальшавікі, але (гэтак
уважала бальшыня) беларуская праца, будаўніцтва — хоць і не асобнае
дзяржавы, але Беларускага Дому — будзе магчымае і пры новай уладзе.  

Сам факт заснаваньня Беларускай Рэспублікі зьявіўся тым маяком‚ на які
пацягнуліся беларусы з усяго сьвету‚ нават з Амэрыкі. Сярод гэтых людзей
было шмат адукаваных‚ і яны хацелі аддаць свае веды на карысьць свайму
народу. 

Беларуская праца рушыла: па каліве зьбіраліся кадры, камплектаваліся
школы, адміністрацыя, наладжвалася навуковае жыцьцё і г. д. Гэты рух і быў
беларускі нацыянал-дэмакратызм. Праўда, назоў нацыянал-дэмакрат — а
часьцей нацдэм — з самага пачатку ўжываўся камуністамі як зьняважлівы, бо
для іх гэты назоў азначаў варожасьць да камуністычнай улады. Трэба мець на
ўвазе, што ў той час дэмакратыя афіцыйна ўважалася за буржуазнае зьявішча, 
а найвышэйшаю формай арганізацыі грамадзтва лічылася дыктатура
пралетарыяту. У камуністаў тады быў лёзунг: «Умацоўвайце дыктатуру
пралетарыяту!» Назоў нацдэм камуністы чаплялі і на тых беларусаў, якія
ўсюды размаўлялі па-беларуску і не захапляліся ідэямі камунізму. Паступова
нацыянал-дэмакраты станавіліся рэпрэзэнтантамі нацыі. 

Нацыянал-дэмакраты ставілі за мэту ўзьняць вышэй беларускую
палітычную сьведамасьць і вярнуць народу гістарычную памяць, 
нацыянальную годнасьць, усьведамленьне, што мы нацыя дзяржаўная. 
Нацыянал-дэмакраты разьлічвалі разбудаваць беларускую дзяржаву, разьвіць
эканоміку, стварыць умовы для прыросту жыхарства, зрабіць беларускую
дзяржаву абароназдольнаю, што мусіла-б пакласьці канец войнам, якія вяліся
на беларускай тэрыторыі. 

Нацыянал-дэмакраты імкнуліся давесьці людзям, што войны за інтарэсы
Расейскай Iмпэрыі зьнішчылі на Беларусі амаль усе матар’яльныя і духовыя
каштоўнасьці нацыі. Пачынаючы ад Iвана Грознага, які за дваццаць гадоў
войнаў выбіў амаль палову насельніцтва Беларусі, на нашай зямлі вялі войны
маскоўскія цары Аляксей Міхайлавіч, Пётр I, Кацярына II, Аляксандры I і II, 
Мікалай II. Гэтыя расейскія валадары і зьнішчылі Беларусь, ператварыўшы яе
ў расейскую калёнію. Пры такім стане нельга было і думаць ня толькі пра
стварэньне, а нават пра перахаваньне нацыянальных каштоўнасьцяў. 

Тым часам беларускія пачаткі пасьля абвешчаньня БССР былі выключна
шматгранныя: утварыліся беларускія культурніцкія інстытуцыі, 
пісьменьніцкая арганізацыя, некалькі вышэйшых навучальных установаў, 
разгарнуўся беларускі друк, выдавецкая справа, пачала фармавацца
беларуская тэрытарыяльная армія — усё, чым характарызуецца разьвіты
дзяржаўна-грамадзкі арганізм. Цэнтральнае месца ў гэтай працы займала
адукацыя. 

Для падрыхтоўкі беларускіх настаўніцкіх кадраў былі адчыненыя курсы
беларусазнаўства, потым Беларускі Дзяржаўны Ўнівэрсытэт. Адначасна з
унівэрсытэтам‚ у Менску ды іншых гарадох адчыніліся пэдагагічныя
тэхнікумы‚ у якіх рыхтавалі настаўнікаў пачатковых школаў. 

Ад самага пачатку нацыянал-дэмакраты пачалі праводзіць прынцып: у
Беларускай Рэспубліцы асноўная мова — беларуская, таму найхутчэйшымі
тэмпамі пачало арганізоўвацца беларускамоўнае навучаньне. Нацыянал-
дэмакратамі былі складзеныя падручнікі беларускае мовы‚ а таксама
падручнікі ў беларускай мове па ўсіх школьных прадметах. Адначасова
зьявілася вострая патрэба ў беларускай навуковай тэрміналёгіі. Таму пры
навукова-літаратурным аддзеле Наркамату Асьветы была створана агульная
Тэрміналягічная Камісія. 

У эканамічнай сфэры нацыянал-дэмакраты кіраваліся меркаваньнем, што
эканоміка нацыянальнай рэспублікі павінна служыць найперш патрэбам
рэспублікі. Гэта значыла: павінна быць створана энэргетычная база на аснове
гідрарэсурсаў і паліва (пабудова гідра- і цеплаэлектрастанцыяў); маюць

разьвівацца тыя галіны прамысловасьці, што выкарыстоўваюць мясцовую
сыравіну; трэба наладжваць актыўны тавараабмен. 

Сельская гаспадарка Беларусі мусіць разьвівацца з улікам мясцовых
кліматычных умоваў і абапірацца на шматвяковы досьвед беларускага
селяніна. Прыярытэтнае разьвіцьцё павінны атрымаць культуры, якія маюць
попыт на вонкавым рынку. 

Асаблівая ўвага надавалася транспарту і дарожнаму будаўніцтву. 
Дзясяткі навукоўцаў працавалі над абгрунтаваньнем тарыфна-транспартнае
базы беларускае эканомікі. У 1926 годзе Гаўрыла Гарэцкі апублікаваў сваю
манумэнтальную працу «Народны прыбытак Беларусі», што паклала пачатак
беларускай эканамічнай навуцы. 

Усе гэтыя захады мелі на мэце ператварыць Беларусь з сыравіннага
дадатку расейскае эканомікі ў эканамічна незалежны рэгіён. 

На парадку дня стаяла таксама і вайсковае пытаньне. Як толькі ўлетку
1920 году Чырвоная Армія, выгнаўшы палякоў, заняла Менск, Алесь
Чарвякоў і Зьміцер Жылуновіч пачалі арганізоўваць беларускі ўрад‚ які зараз-
жа абвясьціў мабілізацыю і стварэньне беларускага тэрытарыяльнага войска. 

У Менску быў створаны штаб Менскага тэрытарыяльнага палка, які
складаўся з трох батальёнаў: Менскага‚ Бабруйскага і Слуцкага. Падобная
праца праводзілася і ў іншых гарадох.  

У Менскай Сярэдняй Вайсковай Школе распачалі выкладаньне
беларусазнаўства. Беларускія кампазытары хадзілі ў менскія кашары і вучылі
чырвонаармейцаў сьпяваць беларускія песьні. Тады-ж нават былі ўкладзеныя
вайсковыя сьпеўнікі. 

Справа стварэньня батальёнаў паскорылася‚ калі ў Менск прыбылі
беларусы-камандзеры з 52-й дывізіі. 

Прыблізна ў тым самым часе была створаная вайсковая тэрміналягічная
камісія для апрацоўкі беларускай вайсковай тэрміналёгіі‚ для ўкладаньня
вайсковага статуту і прагляду вайсковых песень. У гэтай камісіі я і стаў
адразу працаваць і хутка дэмабілізаваўся‚ не парываючы‚ аднак‚ сувязяў зь
сябрамі-вайскавікамі. 

Зь ініцыятывы нацыянал-дэмакратаў узьнікалі ўсё новыя і новыя
культурніцкія ўстановы. Гэтак, быў зарганізаваны Беларускі Дзяржаўны
Тэатар (БДТ), які ў 20-х гадох меў пераважна беларускі рэпэртуар. 
Найбольшай папулярнасьцю карысталіся п’есы «Кастусь Каліноўскі»‚ «На
Купальле» і «Машэка». 

(Але к 30-м гадом усе гэтыя п’есы былі зьняты з пастаноўкі. Усё больш і
больш на сцэне пачалі зьяўляцца або расейскія п’есы на рэвалюцыйныя тэмы
ў перакладзе на беларускую мову‚ або напісаныя па-беларуску‚ але такія, што
нічога супольнага зь беларускім жыцьцём ня мелі. Аўтара п’есы «Кастусь
Каліноўскі» Аўсьцігнея Міровіча прымусілі перарабіць твор. Пасьля
пераробкі Кастусь Каліноўскі стаў сапраўдным расейцам і ні пра якую
Беларусь нават не ўспамінаў. Перайначылі і п’есу «На Купальле»‚ 
спаскудзіўшы да агіднага.) 

Адначасова зь Дзяржаўным Тэатрам пасьпяхова працаваў тэатар
выдатнага драматурга і артыста Ўладзіслава Галубка. 

Шырака быў ведамы беларускі хор пад кіраўніцтвам Уладзімера
Тэраўскага. Дзе толькі гэты хор ні выступаў: і ў тэатры‚ і ў школах‚ і ў
вайсковых частках‚ і ў работніцкіх клюбах — усюды ён карыстаўся
велізарным посьпехам. 

Апрача арганізацыйнай працы ўнутры рэспублікі, разгортвалася і
міжнародная дзейнасьць: быў створаны Беларускі Чырвоны Крыж, які цесна
супрацоўнічаў зь Міжнародным Чырвоным Крыжам; наладзіўся міжнародны
абмен навукоўцамі, паўстала Таварыства Эспэрантыстаў, беларускія мастакі
ды ўмельцы бралі ўдзел у міжнародных выстаўках. 

Агляд дзейнасьці нацыянал-дэмакратаў ня быў-бы поўны, калі-б мы не
закранулі праблемы царквы. Неспрыяльным для беларускага руху фактарам
было тое, што ў нас не існавала моцных грамадзка-палітычных арганізацыяў
аж да часоў нашаніўства і нават пазьней. Але няшчасьце нашага народу
павелічблася яшчэ і тым, што ў бальшыні беларусаў агульная рэлігія з
расейцамі. Вось гэтую супольнасьць рэлігіі расейцы выкарыстоўвалі і
выкарыстоўваюць для сваіх русыфікатарскіх мэтаў. 

Што да расейскае царквы, то яна ніколі не была сапраўды
хрысьціянскаю. Гэта была і ёсьць палітычная арганізацыя, якая ставіць сабе
за мэту падтрымваць расейскую дзяржаўнасьць. Расейская праваслаўная
царква праз усю гісторыю ніколі не кіравалася хрысьціянскімі прынцыпамі. 
Пачынаючы ад Пятра I, кіравалі гэтай царквой расейскія цывільныя
чыноўнікі — обэрпракуроры Сьвяцейшага Сыноду, пастаўленыя расейскім
урадам. Расейскія духоўныя сэмінарыі калечылі беларускую моладзь: зь яе
выраблялі ворагаў беларускае самабытнасьці‚ ворагаў уласнага народу. Як
кіраўніцтва расейскае царквы, так і інстытуцыі, што выхоўваюць кадры для
гэтае царквы, — усё гэта было і будзе расейскім: расейская царква стаяла і
будзе стаяць на варце інтарэсаў імпэрскае Расеі. Калі мы, беларусы, хочам

мець посьпех у нашым змаганьні за дзяржаўнасьць, мы павінны аддзяліць
беларускую праваслаўную царкву ад расейскай. 

У 20-я гады зьявіліся ў нас кадры і для нацыянальнае царквы — і
праваслаўнае, і каталіцкае. 

Гэткія былі пляны і пачаткі працы беларускае нацыянальнае інтэлігенцыі, 
беларускіх нацыянальна сьведамых кадраў. Гэтыя ідэі, праграмы і дзеяньні
стварылі эліту беларускага грамадзтва. Масква гэта зразумела і пастанавіла не
дапусьціць умацаваньня і ўзросту беларускага нацыянальнага дзяржаўнага
апарату, беларускае палітычнае эліты. 


